
Среда, 7 април 2010 година 

 

НОВО ЛОГО ЗА ОРГАНСКИ ПРОИЗВОДИ ВО ЕВРОПСКАТА УНИЈА 

 

Европската комисија го објави новото лого за органски производи во 

Службениот весник на ЕУ (Регулатива ЕК бр.271/2010 од 24 март 2010 

година). 

 

Од 1 јули 2010 година, со преоден период од две години, новото лого ќе 

биде задолжително за сите органски производи кои се произведени во 

земјите-членки на ЕУ и ги исполнуваат потребните стандарди. За 

производи увезени надвор од ЕУ, употребата на органското лого ќе биде незадолжителна. 

Органското лого има за цел да се зголеми довербата на потрошувачите и да се зајакне Европскиот 

органски сектор. Логото на едноставен и непосреден начин упатува на две пораки: природата и Европа. 

Употребата на логото на одреден производ ќе значи дека производот има целосна сообразност со 

европските стандарди за органско земјоделство. Со новата Регулатива за производство, контрола и 

етикетирање на органска храна, која е во примена од 1 јануари 2009 година, се утврдуваат единствените 

стандарди за органските производи.  

Заедно со органското лого, како предност во идентификацијата на стоките ќе биде и кодот на 

сертифицираното тело во стандардизиран формат и ознаката на местото на одгледување на земјоделските 

култури од кои е составен производот. 

Дизајнот на новото органско лого е изработен од Душан Миленковиќ, студент од Германија, кој победил на 

натпреварот за избор на лого за органска храна. На натпреварот биле оценувани околу 3.500 дизајни 

изработени од студенти по уметност и дизајн. Дизајнот на органското лого е регистриран од Европската 

комисија како заедничка трговска марка. 

 

Петок, 16 април 2010 година 

СТРАТЕГИЈА „ЕВРОПА 2020“ 

Новата европска стратегија за одржлив раст и работни места, позната како 

„Европа 2020“, се појави во екот на најголемата економска криза во 

последните децении. Стратегијата, иновациите и зелениот раст ги поставува 

во средиштето на нацрт-планот за конкурентност и предлозите за зајакнување 

на мониторингот на националните програми за реформи. 

Европа 2020 ја заменува Лисабонската агенда од 2000 година, според која 

Унијата до 2010 година требаше да прерасне во една од најдинамичните 

светски економии базирани на знаење. Успехот на Европа е можен доколку 

Унијата дејствува заеднички, преку стратегија која ќе обезбеди поефикасен излез од економската криза, 

како и обезбедување на одржлива и инклузивна економија која ќе испорача високо ниво на вработеност, 

продуктивност и социјална кохезија. 

Европската комисија официјално ја презентираше новата стратегија на 3 март 2010 година. На Самитот на 

ЕУ што ќе се одржи во јуни ќе треба да се постигне согласност за посебните програми на земјите членки. 

Европа 2020 ја поставува визијата на Европската социјална и пазарна економија за 21 век. Стратегијата во 

преден план ги поставува трите приоритети за постигнување на: 

 силен раст преку развивање на економија базирана на знаење и иновации,  

 држлив раст преку промовирање на поефикасни ресурси, позелена и поконкурентна економија и  

 вклучителен раст преку економија со висок степен на вработеност и испорачување на социјална и 

територијална кохезија. 

Напредокот на приоритетите ќе се мери преку успешноста и исполнувањето на одредени мерки. 

Европската комисија предлага 75% вработеност на европските граѓани на возраст меѓу 20 до 64 години, 

вложување на 3% од европскиот БДП во истражување и развој, како и да се продолжи интензивно да се 

работи на исполнување на целите од климатската и енергетската стратегија "20/20/20". Отворањето на 

нови работни места, како и зголемување на мобилноста на работно способното население и студентите, 

претставува основна цел на Стратегијата. 

За да биде успешна „Европа 2020“, клучно е прифаќањето на стратегијата од страна на земјите-членки на 

Унијата. Напредокот на земјите одделно ќе го следи Европската комисија преку соодветни инструменти 

предвидени во стратегијата, но и преку посебен фискален инструмент.  

Комисијата предлага во јуни оваа година, Европскиот совет да ги одобри деталните параметри на 

стратегијата, вклучително и интегрираните насоки и националните цели.  

За донесување на „Европа 2020“ се очекува и поддршка од Европскиот парламент.  

Поважни настани поврзани со Европа 2020: 

  24 ноември 2009 Европската комисија ги започна консултациите за стратегијата „ЕУ 2020“,  

 10 и 11 декември 2009 Самитот на ЕУ ги прегледува приоритетите за ЕУ 2020,  

 15 јануари 2010 Комисијата добива 1.500 претставки до дадениот краен рок,  

 3 февруари 2010 индустриските лидери бараат одговорност за планот за ЕУ 2020,  

 11 февруари 2010 на Самитот на ЕУ е постигната согласност за планот ЕУ 2020 и прифаќање на 

ограничен број на цели за стратегијата,  

 3 март 2010 Европската комисија го претстави предлогот на „Европа 2020“,    

 25-26 март 2010 на Самитот на ЕУ се дискутира за севкупниот пристап на стратегијата и 

предложените клучни цели од Комисијата,  

 17-18 јуни 2010 Самит на ЕУ - планирано усвојување на дополнителни детали од стратегијата, 

вклучително и специфичните цели на земјите   

 на есен 2010 земјите-членки треба да поднесат програми за стабилност и конвергенција, како и 

национални програми за реформи. 

Сабота, 17 април 2010 година 

КАМПАЊА ЗА ПОДИГНУВАЊЕ НА СВЕСТА ЗА БИОДИВЕРЗИТЕТ 

На почетокот на април, Европската комисија објави евробарометар испитување 

кое покажува дека многу Европејци не разбираат што значи поимот 

биодиверзитет. Според евробарометар испитувањето, околу 38% од граѓаните го 

разбираат значењето на терминот биодиверзитет, додека 28% слушнале за 

терминот, но не знаат што точно значи. Повеќето од граѓаните сметаат дека 

загубата на биодиверзитетот е сериозно прашање.  

Комисијата започна посебна кампања со цел да ја информира јавноста за 

биодиверзитетот во ЕУ. Кампањата насловена „Биодиверзитет - сите заедно“ ќе 

се спроведува во Европската унија со цел подигање на јавната свест преку 

посебна веб-страница, видео клипови, односи со јавноста, медиумски и уметнички настани.  

Примарна цел на кампањата е поголема информираност за прашањето и состојбите на 

биодиверзитетот, запознавање на граѓаните со реалните последици со кои би се соочиле во секојдневниот 

живот, како и акциите кои граѓаните можат да ги преземат за намалување и спречување на загубата на 

биодиверзитетот. 

Во средината на март 2010 година, министрите за животна средина на ЕУ разговараа за новите цели за 

биодиверзитет, при што беше постигната согласност да се запре загубата на биодиверзитетот и 

уништувањето на екосистемите. Утврдена е долгорочна визија до 2050 година - период во кој треба да се 

заштити и да се поврати биодиверзитетот, а целите појасно да се интегрираат во различни политики и 

стратегии на ЕУ. Заклучоците на Советот на ЕУ беа одобрени на 26 март 2010 година. 

По веќе  инфо рмац ии  з а  к ампањ ата  з а  био д иверзи те т  н а  с лед ната  в еб -

страница: www.weareallinthistogether.eu  

 

Среда, 21 април 2010 година 

ПРОГРАМА ЗА РАБОТА НА ЕВРОПСКАТА КОМИСИЈА ЗА 2010 ГОДИНА 

Европската комисија на 31 март ја усвои Програмата за работа за 2010 година со која се одразува 

определбата на Комисијата да ја води Европа надвор од економската криза и да испорача политика која ќе 

биде од директна корист за граѓаните. Комисијата усвои листа со 34 стратешки приоритети за 

имплементација до крајот на годината и постигната е согласност за други 280 позначајни предлози кои би 

се разгледувале дополнително. 

 

Со оваа програма, Комисијата ги поставува главните политички заложби кои ќе ги спроведува во 

наредните години. Новата Комисија ќе дејствува во следните четири главни насоки: 

 справување со економската криза, одржување на социјалната и пазарната економија во Европа 

(зголемен фискален надзор, предлози за опоравување на финансиските пазари, петте 

иницијативи од Стратегијата Европа 2020);  

 градење на граѓанска агенда во која граѓаните се во центарот на европската акција 

(Стокхолмскиот акционен план, процедурални граѓански права, спроведување на пресудите во 

граѓански и кривични предмети, ревизија на директивата за работното време, новата Стратегија 

за биодиверзитет и капацитетите на ЕУ за справување со природни несреќи и катастрофи);  

 развивање на амбициозна и кохерентна надворешна агенда на глобално ниво (воспоставување на 

Европска служба за надворешно дејствување, трговска стратегија за Европа до 2020, управување 

со процесот на проширување на ЕУ, акциониот план до 2015 година за Милениумските развојни 

цели и континуираното развивање на билатералните односи) и  

 модернизирнизација на инструментите на ЕУ и начинот на работа (поголемо фокусирање кон 

регулативите, прилагодување на финансиската рамка на Унијата преку ревизија на Буџетот). 

Годишно, Комисијата ќе врши ревизија на Програмата за работа и нејзиното спроведување, ќе поставува 

нови годишни стратешки иницијативи.  

 

Четврток, 29 април 2010 година 

ЕВРОПСКАТА УНИЈА ПРОМОВИРА ПОШИРОКА УПОТРЕБА НА ЕЛЕКТРОНСКОТО ФАКТУРИРАЊЕ 

Целта на Извештајот подготвен од експерти на Европската комисија е да се промовира поширока употреба 

на електронското фактурирање во Европа. Извештајот беше презентиран на Конференцијата за 

електронско фактурирање во Европа, што се одржа на 27 и 28 април во Мадрид, во рамките на Шпанското 

претседателство со Европската унија.  

Електронското фактурирање има значителни предности за јавните и приватните организации. Според 

експертите, електронското фактурирање е од значителна корист за економијата на Унијата, за 

подобрување на конкурентноста и на приливот на паричните средства, за намалување на трошоците кај 

трговските партнери и за поттикнување на развојот на Единствениот пазар. 

Во Извештајот се препорачува: 

1. Земјите-членки да се фокусираат на специфичните потреби на малите и средни претпријатија, да 

се понудат едноставни решенија за користење на е-фактурите и за управување со трошоците;  

2. Хармонизација на регулаторната рамка која се применува за е-фактурирање во ЕУ, врз основа на 

подеднаков третман на електронското и печатеното фактурирање;  

3. Воведување на заеднички стандарди за формата и содржината на фактурите;  

4. Користење на е-фактурирање кое дозволува максимална интероперабилност и  

5. Дефинирање на ефикасен план за комуникација кој соодветно ќе ја изрази вредноста на 

придобивките од неговото усвојување. 

Во изминатите неколку години, Комисијата даваше континуирана поддршка за воведување на решенијата 

за е-фактурирање, беше формирана независна експертска група од соодветната област која на крајот на 

2009 година предложи Европска рамка за е-фактурирање.  

Создавањето на Единствен простор на европлаќања (SEPA) и Директивата за ДДВ (2006/112/EC) со 

предложените амандмани за електронско фактурирање за кои моментално се дебатира на Советот, се 

други активности кои имаат влијание на примената на електронското фактурирање. 

Четврток, 13 мај 2010 година 

ЕСТОНИЈА ГИ ИСПОЛНИ УСЛОВИТЕ ЗА ВОВЕДУВАЊЕ НА ЗАЕДНИЧКАТА ЕВРОПСКА ВАЛУТА 

Европската комисија на 12 мај 2010 година објави дека ќе препорача на 

владите на земјите-членки на Европската унија, Естонија да се вклучи во 

еврозоната следната година во јануари, со што ќе биде 17-та земја-членка 

која ќе го воведе еврото. 

Шест години по приклучувањето во ЕУ, Естонија ги исполни условите за 

воведување на еврото.  

Соопштението беше придружено со новиот извештај според кој осум други земји-членки на ЕУ: Бугарија, 

Република Чешка, Латвија, Литванија, Унгарија, Полска, Романија и Шведска сè уште не ги исполнуваат 

условите за членство во еврозоната. Велика Британија и Данска избраа да не се приклучат во еврозоната. 

Државите кандидати за воведување на еврото мора да покажат добра состојба на националните јавни 

финансии, како и стабилност на цените и на девизниот курс. Каматните стапки на кредитите треба да 

бидат со ниско ниво, а националното законодавство од областа на монетарните прашања мора да биде во 

согласност со правото на ЕУ.   

Еврото на светските финансиски пазари беше воведено во 1999 година, додека банкнотите и монетите во 

прометот влегоа три години подоцна. 

 

Среда, 19 мај 2010 година, Совет за општи работи 

СТРАТЕГИЈАТА НА ЕУ 2020 - ОДРАЗ НА ЕКОНОМСКИОТ КОНТЕКСТ 

На 10 мај 2010 година беше одржан состанок на Советот за општи работи, како подготовка за состанокот 

на Европскиот совет на 17 јуни. По завршувањето на состанокот, министерот за надворешни работи на 

Кралството Шпанија, земја актуелен претседавач со ЕУ, Мигел Анхел Моратинос, одржа прес-конференција 

на која истакна дека земјите-членки на ЕУ се заинтересирани Стратегијата 2020 да го рефлектира новиот 

економски контекст, кој произлезе како резултат на мерките усвоени на средбите на Еврогрупата и 

Екофин. 

Министерот Моратинос ги истакна позитивните мерки кои беа претходно усогласени, кои според него 

дадоа „одлучен и сеопфатен одговор на одредени шпекулации". 

Тој додаде дека на состанокот во јуни, Советот сака да види „целосен развој на одлуките кои се неодамна 

донесени", но исто така спoред него треба да се вклучи и „визија за нова стратегија на ЕУ за економски 

раст и создавање работни места, позната како Стратегија 2020". 

Моратинос најави дека втората точка на дневниот ред на состанокот на Европскиот совет на 17 јуни e 

„како правилно да се подготват ставовите на ЕУ за да се обезбеди исполнувањето на Милениумските 

развојни цели". 

Како трета точка по која се расправаше на состанокот беа климатските промени. Моратинос истакна дека 

„По Конференцијата за климата во Копенхаген, ЕУ мора да го потврди својот став во врска со климатските 

промени на највисоко ниво, со цел да биде подготвена за конференцијата која ке следи во Канкун, со цел 

да се реализираат утврдените приоритети". 

Среда, 19 мај 2010 година  

ДВОДНЕВЕН СОСТАНОК НА СОВЕТОТ ЗА КОНКУРЕНТНОСТ 

Дводневниот состанок на Советот за конкурентност се одржa на 25 и 26 мај 2010 година и истиот беше 

наменет на прашања кои се од  суштинско значење за развојот на идната ЕУ-стратегија за економски раст 

и работни места. Стратегијата позната како „Европа 2020" се очекува да биде усвоена од страна на 

Европскиот совет на 17 јуни.  

Во овој контекст, министрите во своите обраќања се фокусираа на внатрешниот пазар, кој претставува 

цврста основа за успех на новата стратегија, како и неколку сродни аспекти за  функционирањето на 

системот трговска марка, имплементација на директивата за услуги и подобрувањето на правата на 

потрошувачите. 

Од страна на Советот, се усвоија заклучоци во поглед на создавање иновативна Европа; промоција на 

чисти и енергетски ефикасни автомобили; развојот на Европска истражувачка област како и 

поедноставувањето на програмите за истражување. 

 

Среда, 19 мај 2010 година 

 

КОНФЕРЕНЦИЈА НА ВИСОКО НИВО НА ТЕМА: ЕВРОПСКА УНИЈА ПО ЛИСАБОНСКИОТ ДОГОВОР 

 

Истакнати креатори на политики, академици и новинари, на 25 и 26 мај 2010 

година се сретнаа во Европскиот парламент во Брисел, со цел да се разгледа 

влијанието на Лисабонскиот договор врз Европската унија. 

 

Глобалната конференција „Жан Моне“ се организира од страна на 

Европската комисија, која секои две години упатува покана до Здружението 

за истражување на Европската заедница за учество на овој настан. 

Претседателот на Европската комисија Жозе Мануел Баросо, одржа говор на 

отворањето на конференцијата, а Комесарот за образование, култура, повеќејазичност и младина, Андрула 

Василиу, ја претстави наградата „Жан Моне“ за 2010 година за посебни достигнувања во областа на 

студиите за европска интеграција. 

Програмата „Жан Моне“ востанови традиција на консултирање со академскиот свет со цел да се даде 

размислување за актуелните прашања кои се однесуваат на европската интеграција. Овие размислувања 

често прераснуваат во големи меѓународни конференции со учество на креатори на политики, граѓанското 

општество и врвни академици. Програмата „Жан Моне“ придонесе за поедноставување на глобалниот 

дијалог и повеќепати досега даде насоки за водењето политика на Европската комисија. 

Повеќе информации за Конференцијата „Жан Моне“ на http://ec.europa.eu/education/jean-monnet/

doc822_en.htm. 

Вторник, 25 мај 2010 година 

ДОНЕСЕНА РЕГУЛАТИВА ЗА ФИНАНСИСКА СТАБИЛИЗАЦИЈА НА ЕВРОПА 

На 11 мај 2010 година во Службениот весник на Европската унија објавена е Регулативата бр. 407/2010 за 

воспоставување механизам за финансиска стабилизација на Европа. 

Оваа Регулатива ги одредува условите и процедурите под кои финансиската помош од Европската унија ќе 

биде доделувана на земја членка која е затекната или сериозно и се заканува економска и финансиска 

криза, како последица на исклучителни околности кои се надвор од нејзина контрола. Земена е предвид 

можноста земјите кои не се членки на Европската унија да аплицираат за користење на среднорочна 

финансиска помош, согласно  Регулативата бр. 330/2002. 

Регулативата 407/2010 е подготвена согласно Членот 122/2 од Договорот за функционирање на Европската 

унија и има за цел зачувување на финансиската стабилност во Европската унија. 

 

Вторник, 25 мај 2010 година 

 

СТРЕМЕЖ НА ЕВРОПСКАТА УНИЈА ЗА КЛИМАТСКИ ПОДОБРУВАЊА 

 

Европската комисија ќе презентира анализи за импликациите на 

зголемување на целите на ЕУ за намалување на емисиите на стакленички 

гасови до 2020 година за 20% до 30% (споредено со нивото од 1990).  

 

Документот ќе ги испитува придобивките и трошоците од редуцирањето на 

емисиите на гас до 30% како и практичните опции за подобрување. Исто 

така, ќе се утврди ризикот од „истекување на јаглерод“ , релокација преку 

енергетски сектори на земјите кои воведуваат помалку ограничувања за 

емисиите на јаглерод, поради резултатите од Конференцијата за климатски промени на Обединетите нации 

која се одржа минатиот декември во Копенхаген. 

Намалувањето на емисиите на стакленичките гасови за 20% е  заложба на Европската унија уште од 2007 

година и имплементирана преку енергетскиот и климатскиот пакет од 2008 година. Оттогаш Европската 

унија е ставена во неповолна конкурентна положба, бидејќи економиите на САД и Азија, за разлика 

од  Европа, инвестирале многу повеќе во намалување на емисии на јаглерод. Поради ова неопходно е да 

се земе предвид зајакнувањето на целите за подобрување на емисии на гас од климатските и енергетските 

пакети. 

Понеделник, 31 мај 2010 година 

СОВЕТОТ НА ЕУ ГИ УСВОИ ЗАКЛУЧОЦИТЕ ЗА СТРАТЕГИИТЕ ЗА ФИНАНСИСКИ ИЗЛЕЗ 

 

Советот во декември 2009 година се согласи да се започне со подготовка на 

координирана и транспарентна стратегија за напуштање на праксата на 

различните шеми за помош во полза на финансиските институции. Советот, 

исто така, даде согласност за голем број на елементи кои треба да бидат 

земени предвид како излезните стратегии, главно поврзани со макроекономска 

и финансиска стабилност, функционирањето на кредитите и на темпото на 

природното исфрлање од употреба од страна на банките, како и да започне со 

напуштање на употребата на државните гаранции за долгот на банките, и го 

покани Европски централен фонд, во соработка со Комисијата, Комитет на 

европски банкарски супервизори и Европската централна банка и понатаму да разговараат за можните 

решенија. 

Следствено на ова, во март Советот ја поздрави Прелиминарната анализа од страна на службите на 

Комисијата за суштинската употреба на гарантните шеми и ја покани Комисијата да продолжи со својата 

работа, во соработка со Европската централна банка, особено на трошоците за гарантираното и 

негарантираното финансирање во Европскиот банкарски сектор. Советот, исто така, го повика Европскиот 

централен фонд да разговара за наодите кои произлегуваат од дејноста, за потребата за известување до 

Советот на редовна основа, со оглед на Европскиот совет во јуни 2010 година. 

 

 

 

 

 

 

 

 

 

 

 

 

 

 


